
શ્રીશિવસુન્દરધ્યાનાષ્ટકમ્

વન્દે ફેનનિભં તુષારધવલં વન્દે સુધાસ્તોમભં
વન્દે દુગ્ધસમદ્યુતિં  ભપતિભં વન્દે મૃણાલપ્રભમ્ ।
વન્દે કુન્દનગત્વિષં  રજતભં વન્દે શતાદિત્યભં
વન્દે શ્વેતચયોજ્જ્વલં પ્રભુમણિં  વન્દે શિવં સુન્દરમ્॥ ૧॥
વન્દે વ્યાલગલં ત્રિશૂલલસિતં વન્દે કલેશાલયં
વન્દે કાલહરં હલાહલગલં વન્દે કપાલપ્રિયમ્ ।
વન્દે ભાલસુલોચનં ત્રિનયનં વન્દે મહાજૂટકં
વન્દે ભસ્મકલેવરં કલિહરં વન્દે શિવં સુન્દરમ્॥ ૨॥
વન્દે પર્વતવાસિનં શશિધરં વન્દે ગણેશપ્રિયં
વન્દે હૈમવતીપતિં  સુરપતિં  વન્દે કુમારાત્મજમ્ ।
વન્દે કૃત્તિકટિં   મનોજ્ઞડમરું વન્દે ચ ગઙ્ગાધરં
વન્દે યોગવિનોદિનં પ્રમથિનં વન્દે શિવં સુન્દરમ્॥ ૩॥
વન્દે પઞ્ચમુખં મહાનટવરં વન્દે દયાસાગરં
વન્દે વિષ્ણુનતં વિરઞ્ચિવિનુતં વન્દે સુરારાધિતમ્ ।
વન્દે રાવણવન્દિતં મુનિગુરું વન્દે પ્રશાન્તાનનં
વન્દેર્દ્ધપ્રમદાઙ્ગિનં  વૃષભગં વન્દે શિવં સુન્દરમ્॥ ૪॥
વન્દે શક્તિવિભૂષિતં રિપુહરં વન્દે પિનાકાન્વિતં
વન્દે દૈત્યહરં પુરત્રયહરં વન્દેન્ધકધ્વમ્સકમ્ ।
વન્દે હસ્તિવિમર્દકં ગરભુજં વન્દે શ્મશાનભ્રમં
વન્દે દક્ષશિરશ્છિદં મખભિદં વન્દે શિવં સુન્દરમ્॥ ૫॥
વન્દે મારકમારકં ત્રિપુરહં વન્દે કૃતાન્તાધિપં
વન્દે શત્રુકુલાકરાલકુલિષં વન્દે ત્રિતાપાન્તકમ્ ।
વન્દે ઘોરવિષાન્તકં શમકરં વન્દે જગત્તારકં
વન્દે વ્યાધિહરં વિપત્ક્ષયકરં વન્દે શિવં સુન્દરમ્॥ ૬॥

વન્દે શ્રીપરમેશ્વરં મૃતિહરં વન્દે જગત્કારણં
વન્દે ભાસ્કરચન્દ્રવહ્નિનયનં વન્દે પ્રભું ત્ર્યમ્બકમ્ ।
વન્દે ધીપરિવર્દ્ધકં દુરિતહં વન્દેભિષેકપ્રિયં
વન્દે જ્ઞાનમહોદધિં  બુધપતિં  વન્દે શિવં સુન્દરમ્॥ ૭॥
વન્દે સર્વભયાન્તકં પશુપતિં  વન્દે જગદ્રક્ષકં
વન્દે દુઃખવિનાશકં ભવભિદં વન્દે હરં શઙ્કરમ્ ।
વન્દે ભક્તગણપ્રિયં વિજયદં વન્દે પ્રજાવત્સલં
વન્દે શીઘ્રવરપ્રદં શરણદં વન્દે શિવં સુન્દરમ્॥ ૮॥
ઇતિ વ્રજકિશોરવિરચતં શ્રીશિવસુન્દરધ્યાનાષ્ટકં સમ્પૂર્ણમ્ ।

